
95

Te ô zûo, risponde Ojeda: no so ninte!

Caonalibo allôa da compagnia d’Alana

Con esprescioîn energiche e sûccinte

O gh’esponeiva l’insolenza strana,

Pe-a quæ e so donne a ûn stratagemma spinte

Ean dä sêu coraggiosa d’Anaucana

Pe vendicâse contro chi commette

Infamie tali e contro chi e permette.

Ojeda vivamente ô l’ëa commosso

A un tâ racconto e ô diventava in cea

Pe a verghêugna e pe-ô sdegno aççeiso e rosso:

O ô dixeiva a-ô cacico; se a l'è vea

Questa to expoxizion, mi no ve posso

D’atro rimproverâ che da manea

Non degna de punî di indegni e brûtti

Tratti che son de pochi e non de tûtti.

Comme i vostri, ô confesso, i Europei

In tutto e dappertutto pêuan fallî:

Son ommi comme i atri, e no son dei:

L’è giusto ô nostro cappo e ô sa punî

Chiunque se seggian, quanti son i rei:

Aôa ô l'è assente; ô l’ha dovûo partî;

Ma in so vece e co-i nostri e co-i- foestê

Son giusti i cappi subalterni a lê.

Quanto l’ëa cosa ciù onorata e ûmana

Se façeivi sentî i vostri lamenti

A-i primarii europei contro d’Alana

Invece d’usâ astuzie e atti violenti:

E vegnî a una vendetta orrenda e strana,

Dov’en morti co-i rei tanti innocenti,

E mette fra noî odii e dilìidenze,

De quæ chi pêu prevedde e conseguenze!

